
«Manuel Lasarterena sufrimendutik
sorturiko obra sakona da»
LEITZA  Manuel Lasarte bertsolariaren bizitzari buruzko
liburuxka argitaratu du Zubizarretak ‘Bidegileak’ bilduman

BERTSOLARIA  «Osoa da, bertsolari huts-hutsa, eta estilo

Manuel Lasarte erdian, eta Iñaki Zubizarreta eskuinean. HITZA

Afrikako artelanak
daude ikusgai 
eta salgai 
Kultur Etxean 
KULTURA  Afrikako misiolarien elkarteak
antolatuta, gaur goizean irekiko ditu ateak 3

@ Eztabaida. Sartu gure web-
gunean eta eman zure iritzia

proposatzen dizkizugun gaien in-
guruan: «Egun hauetan Txuleta-
ren Festa ospatzen ari dira Tolo-
san. Helburu nagusia Tolosa gas-
tronomian erreferente izatea da.

Zein da zure iritzia?»; «Emakume-
enganako indarkeriaren aurkako
nazioarteko eguna igaro da: egu-
nero genero indarkeriarekin loturi-
ko erasoen berri irakur dezakegu.
Non dago arazoa?

www.tolosaldekohitza.info

SSoka motzean

ASIER IMAZ

«Txukuna baina Tolosari
berezko xarma kendu diote»
XABIER AZKUE ›
Langilea

A. IMAZ

Soka motzean, Tolosa gaitzat hartuta, bertsolari dohain eran-
tzun ditu Xabier Azkuek (Tolosa, 1978) galderak .
Zer iruditzen zaizu gaur egungo Tolosa?
Txukuna. Txukunegia. Tolosari berezko xarma kendu diote. 
Nork kendu dio ustezko xarma hori?
Muxu baten edo bozka baten truke saldu gaituzten haiek.
Ez al ziren ba muxu bat eta 30 txanpon?
Orain esku emate bat eta 30 milioi izango lirateke.
Judasetaz hitz egiten ariko zara, ezta?
Bai, Plaza Berria oso polita dago.
Inauterietako egun bat?
Osteguna. Gerrateko lehen asaltoa delako eta tentsioak orduan
askatzen ditugulako.
Ikusi nahi ez duzun mozorro bat?
Txilaba. Ez delako ez errealitate ez inauteri. Sasi mozorroa da.

Hitzaldia Orixen gurasoei
zuzendua, etzi, 18:30ean
HEZKUNTZA ]Datorren astelehene-
an, abenduaren 10ean, 18:30ean
hitzaldi bat eskainiko dute Orixe
institutuan Komunikazioa seme-
alabekin izenburupean. Euskaraz
izango da hitzaldia, eta DBHko 1,,
2. eta 3. mailako ikasleen gurasoei
zuzendua egongo da. Jose Fran-
cisco Amiama psikopedagogoak
emango du hitzaldia.

Pelikula eskaintza handia
asteburuan leidorren
ZINEMA ] Irabazle eta galtzaile 10 eta
14 urte bitarteko gazteei zuzendu-
tako filma izango da gaur ikusgai
17:00etan; bihar, berriz, 3 eta 6
urte bitarteko gaztetxoentzat Ur-
temuga festa filma emango dute
Leidor aretoan, 17:00etan. Hel-
duentzako, berriz, gaur 13 Rosas
izango da ikusgai 19:30ean eta
22:30ean. Bihar, Tierra filma eskai-
niko dute, 19:30ean eta 21:30ean.
Bestalde, etzi, ikuslearen egunean,
13 Rosas pelikula izango da ikusgai
20:30ean. Badago beraz non au-
keratua asteburu honetan Tolosa-
ko zineman.

Ken Zazpi taldearen
kontzerturako sarrerak
MUSIKA ]Ken Zazpi musika taldeak
hilaren 14ean Leidor aretoan es-
kainiko duen kontzerturako sarre-
rak salgai jarri dituzte dagoeneko.
Leidorreko leihatilan, zine saioen
ordutegietan edota Kutxa bidezko
salmentan (Servikutxa, telekutxa
eta www.kutxa.net) eskuratu ahal-
ko dira 12 euroren truke.

Kantinera bezala
aurkezteko epea
KULTURA ]Haur danborradarako
kantineraren argazkiak aurkezte-
ko epea hilaren 9an amaituko da.
Bi argazkiak, atzean izen-abizena
idatzita, Veleta - Aiz Orratz elkar-
tean aurkeztu beharko dira.

L Laburrak

Frontenis Txapelketako finalak
BERROBI ]Berrobiko XVI. Frontenis Txapelketaren fi-
nalak jokatu zituzten atzo arratsaldean. Binaka gizo-
nezkoetan, Mikel Goitia eta Jorge Beloki  amezketa-
rrak, Xabier Romero tolosarraren eta Oscar Gomez
donostiarraren aurka aritu ziren. Binaka emakuzkoe-

tan, Naiara Onsalo eta Lierni Garciarena berastegia-
rrak, Mireia Lezea eta Arantzazu Rodasen aurka aritu
ziren. Gizonezkoetan banaka, Mikel Goitia eta Xabier
Romero aritu ziren nor baino nor. Jende ugari bildu
zen finalak ikusteko. I. GARCIA

Atzoko azokan
nabaritu ziren
egunaren 
eta lekuaren
aldaketa

Azoka ›› Triangulo plazan jarri
zituzten postuak, eta eguraldi
txarra zela eta, ohikoa baino
jende gutxiago izan zen 

PABLO ALBERDI

Garai hauetan ohikoa den bezala
eguraldiak ez zuen lagundu atzo-
ko azoka egunean, baina horretaz
gain, beste faktore batzuk ere izan
ziren azokari bere indarra kendu
ziotenak; izan ere, larunbatetik os-
tiralera pasa zuten gaur jai eguna
delako, eta bestetik, Triangulon ja-
rri zituzten postuak.

Aipatzekoa da, postuetan ohiko
kalitatea izan zela nagusi,  barazki,
leka eta fruta onenekin. Hala, po-
rruak euro bat eta 5 euroren artean
zeuden tamainaren arabera; aze-
narioak 2 eta 4 euroren artean, eta
eskarolak, bruselazak, azak, azalo-
reak, brokoliak, espinakak... es-
kaintza aukera paregabea izan
zen. Berdin esan daiteke, baba-
rrun, indaba eta babekin, hauen
aukera ere ugaria izan baitzen, eta
baita frutena ere. Bestalde, Atadi
kalean hasiak dira landareekin, be-
raz, denboraldia hasi da, baina aste
batzuk itxaron beharko ditugu
oraindik eskaintza ugaria izateko.

Berdura plazan ere eragina
Triangulo plazan kokaturikoak
bezala, Berdura plazakoak ere na-
baritu zituen atzoko azokaren al-
daketen. Aipagarriena hemen,
marrubi plantulak azaldu direla
dagoeneko.

›› ATZOKO AZOKA

Merk. Gares.
Berdura plaza
Landina 10,00 -
Ziklamena 5,00 2,20
Xarbota 4,00 6,00
Erromeroa 4,00 6,00
Txinatar krabelina 2,50 -
Siemprevivas 6,00 -
Gerbera 12,00 -

Bertako produktuak
Pikua 2,00 -
Gamuza 14,00 -
Errezil sagarra 1,50 8,00
Intxaurra 2,50 4,00
Gaztaina 3,00 -
Tolosako babarruna 8,00 12,00
Kalabaza 1,50 3,00
Urrak 2,00 3,00

Produktu ekologikoak
Sagarra 2,00 3,00
Kalabaza 1,60 3,04
Dilistak 2,40 -
Aza 2,50 3,00
Arroza 1,90 2,00
Ahuntz gazta 3,00 -
Ogia 2,55 -
Azukrea 3,35 -



Afrikar herrialde ezberdinetako artelanak topatu daitezke Kultur Etxean ikusgai jarri duten merkatuan: eskulturak, bitxiak, oihalak, maskarak...ESTI EZEIZA

Afrikar artelanak salgai eta ikusgai
Kultura›› Aita zuriek antolatuta Kultur Etxean
eros daitezke hilaren 16a bitartean, afrikar
artisauek egindako eskultura eta artelanak

ESTI EZEIZA

Aita zuriek antolatuta ikusgai, eta
aldi berean, salgai dira arte eta arte-
gintza afrikarreko elementuak.
Merkatuak gaur goizean irekiko
ditu ateak eta hilaren 16ra arte
egongo da zabalik. 

Afrikako misiolarien elkartea,
Aita Zuriak bezala ezagutua,
1868an sortu zen apostologintza
Afrikan garatzeko helburuarekin.
Honek 22 herrialde ingurutan du
ordezkaritza. Apostolutza lanaz
gain, beste hainbat egitasmo ere
eramaten dituzte misionariek.
Horien artean, hezkuntza, osasun
eta enplegu arloan.  Horrenbeste
urte herrialde horretan eramanda,
ongi ezagutzen dute dagoeneko
beraien kultura eta artea.

Antolatzaileek azaldu bezala,

merkatu honen helburuak bi dira.
Alde batetik, salneurri egokian
produktuak saltzea, artisauei la-
gunduz. Eta bestetik, hemendik
lortutako diruarekin, Aita zuriek,
gizarte ekintzetarako erabiliko
dute diru hori.

Artisau lanak
Herrialde eta etnia ezberdinetako
afrikarrek egindako produktuak
aurkitu daitezke Kultur Etxeko
erakusketan. Besteak beste, mas-
karak aurki daitezke. Hauek afri-
kar kulturaren elementu iradoki-
tzaileenak dira. Afrikar tradizioan,
uste zen, aurpegia estalia zeraman
gizona, agertzen zuen izpirituare-
kin  identifikatzen zela.

Afrikar kulturan, karetak, bizi-
tza mementu garrantzitsuenetan

agertzen dira: emankortasun erri-
tuetan, heldutzean eta hiletetan
besteak beste. Askotan uste izan
den bezala, maskara ez da sorgin-
keriarako instrumentua, hau bale-
teko edo opera mitikoko osagaia
da. Fenomeno hau mundu kris-
tauan irudi sakratuaren misterioa-
rekin alderatzen da, batez ere, iko-
noarekin. 

Makondeko artea
Makonde 400-500 metroko altu-
ran kokatutako dagoen lautada bat
da, eta 5.000 metro2 ditu. Hau, 12-
15 kilometro bitarteko haran batek
zatitzen du, non Ruvuma ibaia iga-
ritzen den. Ibaia hau Malawin
jaiotzen da eta Mozanbike eta
Tanzaniako muga osatzen du.

Makonde deitzen zaie ere lauta-
da honetan bizi direnei. Milioi bat
pertsona inguru bizi dira inguru
honetan, eta Tanzania eta Mozan-
bike artean banatuta daude. Ma-
kondeen artean, ordezkaritza
amarengandik dator. Hau kontu-

tan hartu behar da emakumeak fa-
milian duen garrantzia aztertzeko
garaian. Bestalde, oso ezaguna da
Afrikan, Makondeen artea. Izan
ere, 1900 urtea baino lehen eginda-
ko obrak Alemania, Ingalaterra,
Portugal eta Suitzako hainbat mu-
seotan aurki daitezke. 

Artelanak egiteko garaian Ma-
kondeek egurrik gustukoena eba-
noa da. Material hau, bere  gogor-
tasunagatik, oso zaila da lantzeko.
Ebanoa, bihotz ezberdineko
zuhaitza dela esaten da, azala zuria
eta barrua, beltza baititu. Esaten
da, misterio kutsua duela. 

Makondeek beraien artelanak
egiteko erabiltzen duten materia-
leetako bat brontzea da. Hau mol-
deztatu egiten duten, nahi duten
forma emanaz. Hala, emakume
oso estilizatuak ikusi daitezke, be-
raien eguneroko lanak egiten. Izan
ere, Mokondeek beraien artelane-
tan, orohar, eguneroko bizitzako
irudiak islatzen dituzte: dantzak,
betebeharrak, familia ereduak...

Hala ere, azken urteetako sorkun-
tzetan nabaria da kristautasuna-
ren eragina, gurutzearen irudiak
ageri baitira obretako batzuetan.

Makondeek beraien artelane-
kin adierazi nahi dutena da, «herri
honek asko dakiela gizakiaren bi-
zitzaz: nondik datorren, zer egin
beharra daukan, nora joan...

Eskulturen bitartez azaltzen
dute hau guztia. Non gizon eta
emakumeek , oreka bat lortuz, pi-
ramide bat osatzen dute. Bestalde,
eguneroko bizitzak eragin handia
du artean, eta askotan hau da jorra-
tzen dute gaia Makondeko artis-
tek: bere pisua eusten duen adine-
koa, egur bila doan emakumea,
amatasuna... Dena den, makonde-
ko eskulturak, errealitatetik hasi
eta abstrakzioraino doaz. Bizitza-
ren eta unibertsoaren misterio ez-
berdinak adierazten dituzten ob-
jektuak dira. Hauetan denetan, ar-
baso, jeinu, izpiritu , naturako
indar eta bizidunen mundua inpli-
katuta ageri delarik.

«Nigan ez dago ixpiritu pixka bat besterik ezer» esan omen zuen noizbait Manuel Lasartek, Iñaki Zubizarretak jasotako hitzetan.GARI GARAIALDE/UK HITZA

«Sufrimendutik
sorturiko obra sakona da
Manuel Lasarterena»

Bertsolaritza››Iñaki
Zubizarretak Manuel
Lasarteri buruzko
liburuxka argitaratu
zuen, ‘Bidegileak’
bilduman eta bertan
bere bizitza eta
sormena aztertzen ditu.

E Elkarrizketa IÑAKI ZUBIZARRETA › Idazlea

NAIARA GARZIA

Lau bertsolari eta lau idazleri bu-
ruzko liburuxkak eman zituzten
argitara Bidegileak bilduman
urriaren amaieran. Horien artean,
Iñaki Zubizarretak Manuel Lasar-
teri buruzkoa egin zuen. Gainera,
Zubizarreta, Iñaki Hernandez eta
Julian Belokik jaiotzez Leitzakoa
den bertsolariaren erakusketen
antolatzaileak dira. Zubizarretak
liburuxka horretan bertsolari han-
diaren bizitza eta sormena azter-
tzen ditu.
Manuel Lasarteren aditua zaren
heinean, zerk bereizten du ber-
tsolari bezala?
Aditua ez dakit, ni Manuelen lagu-
na naiz aspaldiko urteetan; Ma-
nuelen bertsoak, solasaldiak eta
kontakizunak gozatzeko aukera
ederra izan duena. Zail da Manue-
len bertsogintza bi hitzetan adie-
raztea. Bertsolari osoa da, bertsola-
ri huts-hutsa; estilo idatziak ez du
beregan eraginik. Eta sortzailea da:
bere iturritik darion ura ematen
digu, ez du besterenik nahasten,
bererik ere ez du berritzen edo
errepikatzen. Berezkotasuna da
Manuelen ezaugarri nabarmena.
Eta gainera, forma aldetik maisu
da neurrian eta puntuetan; eta
eduki aldetik, argia eta sakona.
Arrazoibide zuzena du eta bihotz
samurra. Kantuan, berriz, dotorea
eta gozoa.
Zein gaietaz arduratu da Manuel
Lasarte?
Manuelen bertsoetan gai guztiak
aurkituko dituzu: familia, erlijioa,
natura, sufrimendua, edertasuna,

berezkotasuna, apaltasuna, maita-
suna, arrantzaleak, nekazariak,
langileak, kirolariak, pobreak, ar-
loteak... Eta umorea han eta he-
men: umore fina, ez zakarra. Ez da
erraza gai guztiotatik bi edo hiru
bereizten; dena kantatu baitu opa-
ro eta ederki.
Liburuxkan Lasarte idazlea ere ai-
patzen duzu.
Kontu-kontari gozoa da aurrez au-
rre, eta etxean poliki-poliki idaz-
ten; iturriari ura bezalaxe dario hi-
tza ere, bertsoaren antzera. Osa-
sun urriak eta nekeak etxeratu

zuen Manuel, 42 urtean (1944-
1986) plazarik plaza kantatu ondo-
ren. Orduan erabaki zuen zertxo-
bait idazten hastea, lagun batzuek
bultzaturik. Ez zuen eskolarik —lau
hilabete ere ez dute osatzen haren
eskola egun guztiek—, eta halere
animatu egin zen. Dena batera
idazten du, hitzak bereizi gabe,
puntuaziorik gabe. Hitz lauz bere
kontalari senak eramanda, eta ber-
tso idatzietan belarri finak.
Zuri bereziki gustatzen zaizun
bertsoren bat?
Hainbeste bertso eder sortu ditu
Manuelek, hainbeste bertso sorta
zoragarri egin, oso zail da bizpahi-
ru bereizten. Hala ere aipatuko di-
tut sorta batzuk, inoiz bertso anto-
logiarik egiten bada, lekurik one-

nean ezartzeko modukoak: Gau
eder bat, Egunsentia, Nere alaba
zana, Lore eder bati, Nere bizitza
estua, Txantxangorri bati, Ama eta
seaska, Nere billobatxoari bi urte zi-
tuenean, Nere seaskari, Neskazar
bati, Leitzako omenaldia...… 
Zergatik erabaki zenuten Manuel
Lasarteri buruzko erakusketa bat
egitea?
Arantzazun zabaldu zen lehen al-
diz erakusketa hori oraintsu bi
urte. Gero Tolosan, Orion, Leitzan,
Zegaman, Zarautzen eta Iruñean.
Donostiara eta beste leku askotara
ez da oraindik iritsi, baina udale-
txeak-eta animatzen badira, ez
dago oztoporik eramateko. Ma-
nuelen bizitza eta ekarpena era-
kustea hiru lagunon asmoa izan
zen: Iñaki Hernandez, Julian Be-
loki eta hirurona. Orain hogeita ha-
mar urte eskas hasi ginen Manue-
lekin biltzen Orion, bizpahiru hila-
betetik behin urteko. Eta oraintsu
lau urte, Oriotik bueltan, honelaxe
genioen elkarri: «Gu ari gaituk Ma-
nuelen solasaldiak gozatzen, ha-
ren izaera ezagutzen, haren frui-
tuak hartzen, eta geuk ere zerbait
eman behar geniokek, ba, eta aldi
berean jendeari zabaldu geurega-
natua». Horrelaxe sortu zen era-
kusketarena.
42 urtez plazaz plaza ibiltzeaz
gain hainbat liburu ere idatzi ditu.
Harrigarria da Manuelen emaitza:
zortzi liburu eder Auspoa bildu-
man. Hiru disko-zinta eta beste bat
bereiz, IZ etxeak argitaratuak, eta

bi zinta Xoxoak. Milaka eta milaka
bertso. Eta are harrigarriago da
emaitza hori Manuelen bizitza
kontuan harturik: eskolarik eza,
lan nekagarria eta osasun urria. Su-
frimendutik sorturiko obra sakona
da Manuel Lasarterena, eta berez-
ko jakinduria da arimaren zolan
biltzen joan dena: gorputz ahulean

espirituak sortua. «Nigan ez dago
ixpiritu pixka bat besterik ezer»
zioen noizbait.
Bertsolaritzaren historiaren ba-
rruan, non kokatuko zenuke La-
sarte, ze bertsolariren ondoan?
Bertsolariak eta poetak ez dira
neurtzekoak inola ere. Sortzaile
diren heinean nork bere fruituak
ematen ditu, eta Manuelenak go-
zoak dira, ederrak, hunkigarriak.
Nik gorenean ikusten dut: behin
eta berriz gozatzen dut haren ber-
tsoak entzuten. Eta belarri kaxka-
rra eduki arren, liburuetakoak ere
kantari irakurtzen ditut.
Uztapide eta Lasarteren arteko
harremana ere aztertzen duzu.
Bikoterik aipatuena, klixe bihur-
tzeraino, Basarri eta Uztapidek
osatua izango da, ziur asko. Lehen
nioen neurtze kontu hori ez dela
egokia, baina halere, eta bikote bi-
kain horri ezer kendu gabe, Uzta-
pidek eta Lasartek osatu zutena al-

darrikatu nahi dut nik. Bi Manuel
maitagarrion bat etortzea bertso-
laritzan izan den gertaerarik ede-
rrenetakoa izan da, eta emanko-
rrenetakoa, nik uste. 27 urte ibili zi-
ren plazarik plaza, eta urteko 100
bat saio egitera iritsi, herriak hala
eskaturik. Ez da izan, ez hurrik
eman ere, hainbeste bertso kanta-
tu duen bikoterik. Eta nolako ha-
rremana izan zuten jakiteko ez
dago elkarri egindako bertsoetan
erreparatu besterik.
Plaza gizona izandu den arren, gi-
zon bakartia al da Lasarte?

«Bere iturritik darion ura
ematen digu Manuelek,
ez du besterenik
nahasten» 

«Bertsolari osoa da,
bertsolari huts-hutsa;
estilo idatziak ez du
berarengan eraginik»

«Sortzaile diren heinean
nork bere fruituak
ematen ditu; Manuelenak
gozoak dira»

SALGAI
]Trikitixa. Egoera onean dagoen
trikitixa salgai. 669 67 36 49.
]Etxebizitza Etxebizitza salgai
Zumardi Txikiaren parean (Santa
Klara). Bi logela, sukalde handia,
ganbara eta berogailuak. Hormi-
goizkoa. Ikuspegiak Uzturre alde-
ra. 665 70 86 35.

LANA
]Zerbitzaria. Ordiziako Herriko
tabernarako zerbitzaria behar da.
943 88 75 98.

Iragarki laburrak

Gazte-gazterik hasi zen lanean, 12
urte eskas zituela, eta bertsotan 17
zituela. Eta halaxe segitu zuen, la-
nean eta bertsotan, ia 60 urte bete
arte. Ez zuen, beraz, bakarrik ego-
teko aukera handirik izan. Lana
eta plaza uztean, hutsune handia
nabarituko zuen noski, baina hain-

›› ZENBAIT BERTSO

]Egunsentia.
Egunsenti, argi berri,
zera gure alaigarri,
gauari agur egin diogu
ta zuri ongi etorri.
Bertsolari, abeslari,
denok gera ameslari,
txori gaixoak ere pozikan
asi zaizkizu kantari.
]Leitzako omenaldikoa.
Nere iduri bat ere or jarri
dute erriko kalean,
ongille denak eskertu naian
nabil iñundik alean.
Esan nezake: jaio nintzan lur
bedeinkatu zabalean,
bularra artzen ari naizela
gaur amaren magalean.

Uztapide-Lasarte
]Uztapide.
Zorionean egun batian
gu biok giñan alkartu,
bein ezagutu giñaden eta
geiago ezin bakartu;
landaretxo bat txertatutzian
bezela biok artu,
oraindik gure maitasunikan
ez da ziaro igartu.
]Lasarte.
Txoria aldatzen da
basotik basora,
bai ni ere, Manuel,
pausotik pausora.
Zu falta zaitudanez
ez nabil gustora,
ezin bainaiz iritxi
zorion osora,
gu biok len genduen
maitasun gozora.

Beste zenbait bertso
]Nere bizitza estua.
Gure lur maite onetan
bizi barrak penetan
samintzen gaitu benetan.
Ene Jainkoa, ez dakin ainbat
sufritzeko nik zer detan;
ogei bat urte auetan,
egunez eta gauetan,
beti nabil naigabetan.
]Bertso eder asko. Iñaki Zubiza-
rretak elkarrizketan Manuel Lasar-
teren beste hainbat bertso aipa-
tzen ditu, berarentzat Lasartek
sortu dituen ederrenetarikoak iza-
nen liratekeenak. Hauek horietako
zenbaiten izenburuak dira: Gau
eder bat, Nere alaba zana, Lore eder
bati, Txantxangorri bati, Ama eta se-
aska, Nere billobatxoari bi urte zitue-
nean, Nere seaskari, Neskazar bati…
«Oso zail da bizpahiru bertso au-
keratzen»,dio Zubizarretak.

beste urtean eginiko lagunak sarri
inguratzen zaizkio, eta idazten ere
harrezkero egin du lanik handie-
na: 6 liburu eder orain artean. Dena
den, bakardadea ere sakon bizita-
ko pertsona dela esango nuke nik:
halako gizon sentiberak eta sor-
tzaile finak nahitaez sentitu behar

hori. Baina bakardade emankorra
izan da berea, alajaina.
Nondik dator Manuel Lasarte
bertsolariari diozun mirespen eta
lilura?
Hogeita bat urterekin Iruñeko ka-
putxinoen komentua utzi, 1969an,
eta hona etorri nintzenean, bere-

halaxe hasi nintzen bertso jaialdie-
tara biltzen. Hasiera-hasieratik li-
luratu ninduen Manuelek. Goza-
men izugarria izan zen niretzat
1969tik 1980ra arteko bertso-jana.
Eta bere laguna izateko zorte ika-
ragarria izan dut gainera. Ezin
gehiago eskatu!

Manuel Lasarte ezkerrean eta Iñaki Zubizarreta eskuinean, bazkari batean.HITZA

«Uztapidek eta Lasartek
bertsolaritzako bikote
emankorrenetarikoa
osatu dute»

«Bakarrik egoteko ez
zuen aukerarik izan,
baina bakardadea ere
sakon bizitakoa da»



Azoka arrakastatsuko irudi bat, Langaurre Txirrindulari elkartearen eskutik egindako Bizikleta festa eta Alegiko bizimodua irudietan.E. ARRAYET/N. URBIZU/P. RENOBALES

«Herritarrekin zuzenean lotutako
ekintzak izan dira arrakastatsuenak»
Alegia ›› II. Azaro
Kulturalaren balorazio ona
egin du Kultur Batzordeak,
herritarren parte-hartzea
gakoa izan dela esanez

NEREA URBIZU

Aste honetan Alegiko Kultur Ba-
tzordea elkartu egin da Alegiko II.
Azaro Kulturalaren balorazioa
egiteko asmoz, eta bai, «merezi
izan du herritarrek ilusioz eta lan
eginez antolatutako hilabeteak».
Abaraska bete zuten herriko hain-
bat talderekin osatuta eta herrita-
rren gustuko zapore eta kolorea
izan duela agerian geratu da. Balo-
razioa «oso ona izan da», Maider
Jauregi kultur teknikariak esan
bezala.

«Herritarren parte-hartzea oso
ona» izan dela adierazi du, eta, nos-
ki, «Azaro Kulturalean kolaboratu
dutenena ere bai». Orokorrean he-
rritarrekin lotutako ekitaldiak izan
dira arrakastatsuenak: «Adibidez,

Jose Inazio Iglesiasek prestatuta-
ko Alegiko garai bateko dokumen-
tuena, Iñaki Mezquitaren burdun-
tziena, Alegiko argazkizaleen tal-
deak prestatutako Alegiarren
bizimodua»... Ikusleek galderak
egin zituzten eta intereseko gaiak
izan ziren denentzat. Totu-ren Ni-
loko ur lasterrena ere «ondo» egon
zen, «produkzioa xumea zen, bai-
na haiek nahi izan zutena ederki
transmititu zuten. Adin desberdi-
neko jendea hurbildu zen; esan be-
har da, esaterako, Jose Inazio Igle-
siasen dokumentuena denbora
gehiagoz egon beharko zirela esan
zigutela; honelako gomendioak
kontuan hartuko ditugu». 

Txintxarri Eguna urtero egiten
da, eta jendearen erantzuna beti
ona izaten da. Loatzo musika esko-
lakoen kalejira egin zutenean ere,
jendea kalera atera zen entzuteko.

Argazki erakusketan, bai Jubila-
tuen tabernakoa, eta baita Kultur
Etxean egindako argazki proiek-
zioan jende asko egon da ere: «Kul-
tur Etxean eguneko 30 bat lagun».  

Ekitaldiz ekitaldi
Langaurre txirrindulari elkarteak
eman zion hasiera II. Azaro Kultu-
ralari Bizikleta festarekin eta par-
te-hartzea handia izan zen. Zazpi
Astoren Gainean bertso eskolak
Intxurre elkartean bertso afaria
antolatu zuen eta «oso ongi» joan
zen, bertsozale asko elkartuz eta
barre batzuk eginez. 

Dantzari Txiki Eguna 10 urtez
ospatu dute Alegian, eta aurten
«goizez egitearekin argi gehiago
izan zen eta politagoa atera zen.
Plazan sortu zuten giroa oso polita
izan zen». 

Lehen azoka, arrakastatsua
Azaroaren 11n herriko plazan he-
rritarren postuez osatutako azoka
egin zuten: «Lehenengo urtea izan
da eta arrakasta izan du». Etxeko
produktuak izan ziren ikusteko
nahiz saltzeko. Hainbat herritar
orduan konturatuko ziren zein
jende aberatsa duten herrian,
urrutira joan gabe, ez baitzen ba-
karrik erosteko gauzak egon, ikus-

kizun modukoak ere izan baitzen:
artisautza, gauza bitxiak. 

Azokan herritarrak izan ziren
protagonista, «jende asko animatu
zen honetara ere». «Azokarekin
lotutako zerbait hobetzekotan»,
dio Maider Jauregik, «garaia litza-
teke: egun hau berriz egin nahi
dugu, baina urteko beste egun ba-
tean, baratzeko produktu asko,
adibidez, ez baitago udazkenean
eta zentzu horretan aberastu dai-
teke. Beraz, edozein kasutan, au-
rreratu egingo genuke». 

Erantzun onena izan zuen an-
tzerkia Txalo antzerki taldearen
Bota Patsa izan zen: «Jendeak oso
ondo pasa zuen, pozik zegoen». 

Parte-hartzaileei eskerrak
Alegiko Kultur Batzordearen al-
detik eskerrak ematea besterik ez
zaie falta, eta horrela egin dute:
«Eskerrak parte-hartzaileei, de-
non artean lana eginda lortu da
Azaro Kultural biribil bat egitea.
Borondatez egin dute, eta hori
asko eskertu nahi dugu». 

AHT hizpide etzi
Atxulondon,
Nekane Jurado
adituaren
eskutik 

ERREDAKZIOA

Tosaldeko AHT Gelditu! Elkarla-
nak hitzaldi bat antolatu du. Etziko
ekitaldian Nekane Jurado ekono-
mialari, psikologo kliniko eta El-
kartzeneko kide gasteiztarra izan-
go da Zizurkilgo Atxulondo kultur
etxean, 19:00etan. Kapitalismoa-
ren ondorio psikologikoak izango
da gasteiztarrak emango duen hi-
tzaldiaren izenburua. 

Nekane Juradok esperientzia
zabala du Euskal Herriko herri-
mugimenduetan, eta mugimendu
horiei laguntzen die eta haiekin
parte hartzen du ekonomia eta gi-
zarte-azterketak eginez. Sakon az-
tertu du Kontzertu Ekonomikoa-
ren edukia eta bilakaera.

Arrasatera joateko autobusa
Bestalde, gaur zortziko (hilaren 15)
Arrasateko AHT proiektuaren
aurkako manifestaziorako auto-
busa antolatu du AHT Gelditu! El-
karlanak. 17:00etan izango da ma-
nifestazioa eta hori kontuan iza-
nik, autobusa 15:15ean aterako da
Villabonako Olaederra kiroldegi-
tik. Ondoren, Anoetako plazan ge-
ratuko da eta, azkenik, Tolosako
Triangulo plazan egingo du gel-
dialdia 15:30ean. 

Autobuserako izena emateko
zerrendak jarri dituzte eskualdeko
hainbat herritako tabernatan. Ize-
na emateko azken eguna hilaren
12a da, asteazkena.

Eskualdean AHTren aurkako hainbat
manifestazio egin dituzte.E. E.

«Sukaldean aritzea
eta mahaian elkartzea
gustuko du jendeak»
JOKIN ZABALA › Sukaldaria

Villabona ›› Zunbeltz
elkarteak sukaldaritza
ikastaroa antolatu du eta
Jokin Zabala izango da
irakasle lanetan ariko dena

IMANOL GARCIA

Jokin Zabala  (Villabona, 1966)
izango da Zunbeltz elkarteak an-
tolatu duen sukaldaritza ikastaro-
aren irakaslea. Amasako Kultur
Etxean dagoen Iturri-Goxo jate-
txea eramaten du Zabalak. Ikasta-
roan parte hartu nahi duenak
oraindik badu aukera horretarako.
Udaletxeko kultura saileko bule-
gora joan edo 943 69 16 55 zenbaki-
ra deitu beharko du. Hilaren 10a da
azken eguna eta ikastaroaren pre-
zioa 3 eurokoa da.
Ikastaroa ematen duzun lehe-
nengo aldia al da?
Zunbeltzen bai. Aurretik Irrintzi
elkartean ere eman nuen ikastaro
bat. Nafarroan Gobernuarentzat
ere ikastaroak ematen aritu naiz.
Betidanik gustatu izan zait ikasta-
roak ematea.
Zergatik gustatzen zaizu?
Gustura aritzen naiz jende tartean.
Atsegina izaten da. Nire profesioa
izugarri gustatzen zait eta ahal den
neurrian zerbait erakutsi ahal ba-
dezaket, ba gustura.
Zer emango duzu ikastaroan?
Ikastaroa nahiko motza da. Dago-
eneko jende ugarik eman du izena
eta bi talde osatuko ditugu. Orain
Gabonen garaia dator eta horrekin
lotutako lau bat plater erakustea da
asmoa: karduak,  konpota, intxaur-
saltsa... Baina ni irekita nago pro-
posamenetara. Izena ematerako-
an jendeak proposamenak egiten
ditu. Astelehenean ikusiko dut
zein diren eta orduan erabakiko
dugu zer egingo dugun ikastaroan. 
Azker urteotan sukaldaritzak in-
dar handia hartu du.
Sukaldaritza oso mediatikoa
bihurtu da. Mundu oso zabala da.
Jaten duenak badaki zer gustatzen
zaion. Hemen jendeari sukaldean

aritzea eta gero mahaiaren ingu-
ruan elkartzea gustatzen zaio.
Gero, jendeak ere interesa du gau-
za berriak probatzeko, halako jate-
txetan zerbait jan duelako eta.
Emakumezkoak zein gizonezko-
ak joaten dira ikastaroetara?
Amasan ikastaro bat antolatu ge-
nuenean, 30 parte-hartzaile izan
ziren eta denak emakumezkoak
ziren. Elkarte batean egiterakoan,
bertako kideak ere izena ematen
dute eta gizonezkoak ere izango
dira.

Ez dirudi gaur egungo gazteek su-
kaldaritza oso gustuko dutenik.
Gaur egun asko aldatu da. Lehen
gehiago ikasten zuten, batez ere
alabak amarengandik. Orain, gaz-
teak bakarrik bizitzera joaten dire-
nean, zerbait ikasi behar dutela
ikusten dute, baina zaila izaten da.
Denbora falta dago askotan eta jaki
izoztuak eta plater preparatuak
erabiltzen dituzte gazteek.

I. GARCIA

Nire lanbidea izugarri
gustatzen zait eta
gustura ere zerbait
erakutsi badezaket

Udalak Mendi Astea antolatu 
du datorren astelehenetik hasita 
Asteasu ›› Orientazio
lasterketa, eskalada
txapelketa, mendi irteera
eta ikus-entzunezkoak
izango dira ekitaldiak

ERREDAKZIOA

XIII. Mendi Astea antolatu du As-
teasuko Udalak datorren asterako.
Hiru ikus-entzunezko egongo
dira, orientazio lasterketa, roko-
dromoan egingo den eskalada txa-
pelketa eta, lehenengo aldiz, men-
di irteera antolatu dute.

Etzi, astezkenean eta ostiralean
ikus-entzunezkoak izango dira
udaletxeko zinema aretoan,
20:00etan. Etzikoan, Ina Rufok
Malin zehar egindako bidaiaren
berri emango du. Asteazkenekoan
Iñaki Kaperotxipi Etiopiari buruz
ariko da. Ostiralekoan, Juan Valle-
jok Tibeten, Everesten eta Shishan
egindako eskaladak izango ditu
hizpide.

Larunbaterako, hilak 15, biga-
rrengo aldiz orientazio lasterketa
egingo dute. Iazko arrakastaren
ondoren, herritarrek berriro eska-
tu zuten lasterketa antolatzea. Fa-

miliek hartzen dute parte bertan.
09:30etik aurrera izena eman ahal
izango da plazan bertan.

Eskalada lehiaketak bere hiru-
garren aldia beteko du aurtengo-
an. Proba 18:00etan hasiko da ki-
roldegiko rokodromoan.

Iganderako, mendi irteera anto-
latu dute. Zarautz eta Zumaia arte-
ko ibilbidea izango da, edozein
adin tarterako egokia. Irteera
08:30ean izango da, herriko plaza-
tik. Itzulera 12:30ean izango da
Zumaiatik. Haurrek euro bat or-
daindu beharko dute autobusa eta
helduek 3 euro.

Arrospide eta Mujika
Urrezko Aizkolarien
Binakako Txapelketan
Aizkora ›› Leaburuarra
gaur ariko da Mendaron
Zubiagarekin; ibartarra
Olasagastirekin ariko da
bihar Tolosan

ERREDAKZIOA

Angel Arrospide leaburuarra eta
Jesus Mari Mujika ibartarra
Urrezko Aizkolarien Binakako
Txapelketan lehiatuko dira aste-
buru honetan.  Arrospide Zubiaga-
rekin batera ariko da gaur Menda-
ron eta Mujika Olasagasti izango
du bikotekide bihar Tolosako saio-
an.

Arrospide eta Zubiaga Jose Mi-
guel Peñagarikano eta Arria
V.aren aurka ariko dira Mendaro-
ko pilotalekuan, gaur 12:30ean.
Antolatzaileen esanetan parekota-
sun handia izango da bi bikoteen
artean. Txapelkako saioarekin bat
herriko harri-jasotzaileek eta
trontzalariek erakustaldia eman-
go dute, Pedro Mintxeta I.ari ome-
naldia eginez.

Lehia estua ere Tolosakoan
Mujikak eta Olasagastik beraien
indarrak neurtuko dituzte Iñaki

Azurmendi eta Jose Ugarte-
bururen aurka, bihar, Tolosan.
12:00etan hasiko da saioa, eguraldi
ona egiten badu Triangulo plazan
eta txarra bada Beotibar pilotale-
kuan. Tolosan egiten ari diren
Txuletaren Festaren ekitaldien
baitan sartu dute emanaldia. 

Antolatzaileen esanetan, nor-
gehiagoka honetan ere ez dago fa-
borito nagusirik. Txapelkatako
saioaren ondoren Perurena aita-
semeek erakustaldia egingo dute
harri-jasotzen.

Egin beharreko lana
Bai Mendarokoan zein Tolosako-
an lan handia egin beharko dute
aizkolariek. Guztira sei saio ezber-
din egin beharko dituzte. Lehe-
nengo 45 ontzako enborra kolpeka
(erdia aizkolari bakoitzarentzat).
Ondoren, 45 ontzako 4 enbor erlo-
juaren aurka (aizkolari bakoitzak
bana). Gero 60 ontzako enbor ber-
tikala txanda librean. Ondoren, 45
ontzako bi enbor (bat bertikalean
eta bestea horizontalean). Gero bi
enbor 60 ontzakoak (aizkolari ba-
koitzarentzat bana, bata bestearen
atzetik). Eta azkenik 6 enbor txan-
da librean (bi 45 ontzakoak, bi
54koak eta bi 60koak).

Anoetako
kiroldegian 
doan eskainiko
dituzte saioak
Gabonetan

ERREDAKZIOA

Anoetako kiroldegian Gabonetan
dohainikako saioak eskainiko di-
tuzte. Batuka eta judoko saioak
haurrentzat, hip-hop eta cycling-
ekoak gazteentzat, oriental dance,
fitball, aerobox, aerosalsa eta aero-
dance, defentsa pertsonala eta cy-
cling-ekoak helduentzat eta gim-
nastikakoak 3. adinekoentzat. Par-
te hartu nahi dutenek kiroldegian
eman beharko dute izena hilaren
12tik 21era bitartean.

Bestalde, hilaren 13an, 18:30ea-
Marmier doktoreak Kirola nola
egin bizkarra hondatu gabehitzal-
dia emango du. 

Ekintza Plana
aurkezteko 
herri bilera
Belauntzako
Kultur Etxean

ERREDAKZIOA

Belauntzako udalerriak zein San
Lorenzo Udaltalde 21 osatzen du-
ten beste udalerriek jada osatuta
dituzte euren udalerriko Ekintza
Planen lehen zirriborroak. Ekin-
tza Plan horiek osatzeko, Udalaz
gain, iturri ezberdinak erabili di-
tuzte: herritarrak elkarrizketa-
tzea, herri batzarra, zozketa bat
antolatzea... Ekintza Plana aurkez-
tu eta denen artean lehentasunak
finkatzeko unea iritsi da. Hori dela
eta, Belauntzako Udalak bigarren
herri bilera antolatu du hilaren
11rako, 19:30ean, Kultur Etxean. Angel Arrospide.HITZA Jesus Mari Mujika.A. IMAZ



Deialdiak
]Tolosa. Olaizola II.a-Begino Titin
III.a-Goñi III.aren arteko pilota de-
safioa eta 2. mailako Lau t'erdiko
Txapelketaren finala Diaz eta Ar-
goteren artean Beotibar pilotale-
kuan, II. Txuleta Festaren barruan.
Ramon Arbillaga ere omenduko
dute. 16:30ean hasiko da jaialdia.
]Tolosa. Udal Txistulari Bandak
Inmakulada kontzertua eskainiko
du udaletxeko arkupeetan
12:30ean.
]Tolosa. Ken 7 taldearen kontzer-
tua hilaren 14ean Leidorren. Sarre-
rak salgai daude 12 eurotan Leido-
rren bertan eta Kutxan (Serviku-
txa, Telekutxa eta www.kutxa.net).
]Leaburu-Txarama. Abenduaren
13an Zumarragako Santa Luzia
azokara joateko irteera antolatu
dute. Izen-ematea, Txaramako
kultur osasun gunean eta udale-
txean.
]Zizurkil. Bigarren eskuko jostai-
luen merkatua abenduaren 20an
izango da Joxe Arregi plazan. Sal-
gai jarri nahi diren jostailuak aben-
duaren 14ra arte Villabonako gaz-
te lokalean bilduko dituzte.

Zinema
]Tolosa. Irabazle eta galtzaile, gaz-
tetxoentzako filma, 17:00etan,
Leidorren.
]Tolosa. 13 Rosas, 19:30ean eta
22:30ean, Leidorren. 
]Villabona. Shrek 3, 18:00etan,
Gurean. 
]Villabona. Conversaciones con mi
jardinero, 22:30ean, Gurean.

›› GUARDIAKO FARMAZIAK
]Lekunberri. Mendia, MI. Aralar
kalea, 25. 112.
]Tolosa. Santamaria, I. Nafarroa
etorbidea, 2. 943 65 46 10.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

Arro baserrikoen txerri bat izango da laugarren urtez Donostiako Santo Tomaseko txerria; aurtengoak oraindik ez du izenik.NAIARA GARZIA

Santo Tomas eguneko erregina aurten ere Leitzako Kristina Saralegiren Arro baserriko 
txerria izanen da, aurtengoan, 360 kilokoa; oraindik ez diote bere jabeek izenik jarri txerriari.

360 kiloko erregina arroxa
NAIARA GARZIA

S anto Tomas egunean Do-
nostiako Konstituzio Pla-
zan ikusgai egonen den

txerriak 360 kilo pisatzen ditu aur-
ten. 4 urte ditu eta Leitzako Arro
baserrian bizi da. Baserri honetako
Kristina Saralegik azaldu duenez,
«artoa, garagarra, garagar-hirina,
belarra... eta horrelakoak janez
hazi da». Saralegik aziendak beti
kanpoan izan ohi ditu. “

Beraien esku egoten da, nahi du-
tenean sartzen dira barrura. Ani-
malia bitxiez beterik dagoen base-
rri xarmantgarri honetan bada, or-
dea, Santo Tomasetako erreginaz
gain beste altxorrik, bi txerri viet-

namdar baitituzte, baita Pata ne-
gra deitzen diren horietakoak ere,
batzuk hagitz txikiak gainera, jaio
berriak. Oraingoz Santo Tomase-
tako txerriari izenik ez diote jarri,
lehengo urtekoari Anbroxi jarri
zioten, aurrekoari, aldiz, Afrodita.
Hauek ere Arron jarraitzen dute
Kristina Saralegik azaldu duen be-
zala. “«Anbroxik Santo Tomaseta-
tik bueltan umeak izan zituen eta
Afrodita ere oraindik bizirik
dago». 

Laugarren urtez Arrokoak
Laugarren urtea da Arroko base-
rriko txerria aukeratzen dutela
Santo Tomas egunerako. Donos-

tiarren egun handia iritsi bitartean
lasai dago txerria, tarteka ikuiluan,
tarteka atarian, beste txerri, 
txakur, asto, ahate, oilar etabarre-
kin. “

«Egun horretan ere bera hagitz
lasai egoten da Donostian, ez baitu
deus ere egiten bertan, jan eta
egon, besterik ez. Ni bai, ni urdu-
riago egoten naiz», aitortzen du
Saralegik. 

Txerriak lasai bizi dira antza eta
bere izenari ere jaramonik ez diote
egiten. «Txerria da bere izenez
deituta minduta sentitzen ez den
bakarra, gizakiak ez bezala», 
dio umoretsu Esteban Saralegi
anaiak.

‹‹ Goiza Arratsaldea Tenperatura Bihar
2007-12-08

Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Kristina Saralegi.N. GARZIA


